
1.608 hitz

Urte oroz, buruilaren 18an, Zaraitzu eta Erronkariko artzainak, 6 egunez artzain bide berezia zeharkatu ondoren, Bardeetako basamortuan sartzen dira, Erribera zolaraino.

Zaraitzutik Bardeara, transumantzia bidean

Ttale Ouret 

Aspalditik Zaraitzuko eta Erronkariko bortu, larre eta kanpoetan abelzaingoa da nagusi, eta gehienik artzaingoa. Badakigu bizimodu berezi horrek, behereko baserrietan bezala, urte osorako toki edo finkalekurik ez daukala nolazpait mugitu gabe; artzaintzak bere izatean darama urtean bi aldiz tokiz aldatzea: udaberritik udazkena arte goi mailako bortuetan eta neguan, aldiz, aldaketa berezi bat iganez, behereko zelaietan kokatzen dira beren artaldearekin. Erresuma batetik bestera edo berdin erresuma bateko lurralde desberdinetan, artzaintzak bere bizipide edo ohituretan aurpegi berezia erakusten du. 

Kulturaren alorrean berean, zer altxor duen bizimodu garrantzitsu horrek; baina toki askotan zer haustura edo zer desagertze ekarri duen zenbait urte barne, gure euskal ondarea aberasteko ordez, pobretzen edo ahazten duena. Mendez mende artzaintzaren muina insektu txar batek ustiatzen balu bezala, euskal mendi maldetan bizi ziren artzainen aurpegien ez ikustea irriskatzen du. 

Badakigu ere, oraino azkar bizi den artzaintza tradizionala dela zenbait tokitan, orain aldaketa handiak jasotzen ditu, eta ondorioz gizarteari galdera minberatsu edo desesperatu bat egina zaiola: zer oinarritan egungo artzaintza finkatua da, eta zer aurpegi biharko artzaintzak ukanen ote du? 

Artzain naiz urte askotan Iparraldeko Irati mendian, Aezkoako eta Zaraitzuko mugetan eta grina handi horrek nau kezkatzen. 

Urte oroz, egun berean, buruilaren 18an, Zaraitzu eta Erronkariko artzainak, 6 egunez artzain bide berezia (Cañada Real deitzen dena) zeharkatu ondoren, Bardeako basamortuan sartzen dira, Erribera zolaraino. Aspaldiko ureetan, adiskide multzo batekin, gure erromes beila egiten dugu, artzainei suerte on eskaintzeko El Paseo lepo muga famatu horretan sartzen direlarik. 

Sobera erraza da holako bidaia bat. Aurten beste manera batera bizi nahi ukan dut. Zaraitzuko zenbait artzain ezagutuz, erabaki dut artzain bide horri lotzea, Miguel eta Martin bi anaia artzain urratsei segituz. Elkar ondo ezagutzen dugu, eta nahi genuen gure nafar artzain adiskidantza beste manera batera bizi. Badakigu nafar artzain biziak Iparraldekoari begira ez duela konparaziorik: horien ardi arrazak, haragikoak daude, eta, ondorioz, artalde handiak dira; gureak, aldiz, esneko arrazak, eta tropak ttipiago. Baina nehoiz ikusten ez den gertakaria, Zaraitzuko ibarrak ohitura bat dauka: artzaintzak, urtean zehar, bi aldiz aldaketa handi bat jasaten du: sei egun ibilaldi egin ondoren uda edo neguko bazka tokietara heltzeko, gertakariaren kuriostasun horren kontatzeko: beti bide bera zeharkatu behar, sobera ardiak hedatzera utzi gabe, ohituraren arabera, bide nagusiko 80 metro alde bakoitz urrunago joan gabe. 

Istorio berezia dauka deitzen den errege bide horrek. Erranaren arabera, Nafarroako Antso VII.a Azkarra erregearen ikustate oparitsu bat izan zen, euskaldun gudariak sariztatzeko, haien eskertzeko musulmanen aurka guda bat irabazi baitzuen. Ondorioz, erregeak baimena eman zien Zaraitzu, Erronkari eta Aezkoako artzainei Bardeako eremuetara jaisteko beren artaldeekin neguaren iragaitera. Geroztik, mendez mende, urtez urte ohitura hori segitzen da; baina galdera minberatsu bat gelditzen da: noiz arte? 

Galdera horrek gaitu doi bat harroarazi erreportaje baten idazteko, baina baldintza berezi batean engaiatu naiz erantzuna ematera. 

Artzain bezala mendiko usaia izanez, mendizale bezala zangopilatu dut artzain bide hori. Nire helburua da, adiskide artzainei hurbil egonez, saiatzea ibilbide horretan zer ohiturazko kultura aberatsa bizi daukaten, eta sei eguneko ibilbide horretan euskara arrastoei segituz, lurralde horretan oraino toponomiako euskal izenak ezagutzea; laster konturatuko gara mendi, sierra, larre, borda edo pentze askok oraino euskal hitzak dauzkatela; baina ohar bat eginen dugu: Zaraitzuko mendietarik hasirik eta Erribera muga arte, hiztegi euskalduna dugula altxatuko, baina gero hiztegi arrotza dela sartzen. 

Artzain bide horri lotu aitzin, zenbait denboraz Otsagabia herrian, Miguel eta lagun artzainekin gurutzatu gara. 

Adiskide bezala, gure arteko harremanak sakonduz, hobekiago sentitu eta ulertu nahi genuen nondik zeukaten beren gogoan indar handi hori gero hemengo herriko amodioa utziz geroz, 7 hilabetez desterru batean bizitzeko: egun osoa ardien erdian, basamortuko lur kolore eta ingurumen mitiko batean, nehork ez baitezake asma sorgin eta izpiritu gaiztoen mundua dela baizik toki horietan. 

Miguel artzaina da; bere burua arras argi dauka eramaten duen bizitzaz; ondo badaki zer egun gogorrak jasanen dituen, hotza, haize idorra (cierzon deitzen dute), hormak, bakartasuna eta tarteka egun guziz, armadako hegazkinen orro saminak. 

Artzain bide horri lotu aitzin, Miguelek, hazkurri bezala egun gogor horiei ihardukitzeko, Otsagabian iraganen diren ohiturazko bestak biziko ditu. Ohiturazko zenbait egun besta biziko ditu. Lehena buruilaren hastapenean, Otsagabiako herriak, biztanle guzien engaiamenduari esker, antolatzen du Orhipean deitu kultur eguna: herriko parte zaharreko karrika eta izkin guzietan erakusketa erraldoi bat muntatua da, direla ehun urteko garai hartako ofizioez: artzaintzak dauka toki garrantzitsuena; biziki arrakasta handia dauka. Pentsa gure artzainen motibazioa, karrikan beren ardiekin kurritzeko, gazta egiteko lehengo moduan, ardi mozteko, ile garbitzeko eta iruteko, ardi xakur hezteko, asto pildatzeko, talo egiteko, artzain txabola baten eraikitzeko, barruan daudela trastu asko edo kozinako tresna bizi normal baten iragateko. 

Orhipean eguna iragan bezain laster, Otsagabiako herriko bestak. Gure artzainak, bost egunez, herriko karrika eta tabernetan gurutzatuko ditugu, gehienik Artzai deitu ostatuan. Historiak dio nagusi zaharra artzain zela eta oraingo jendeen biltoki hori arditegi bat zela. 

Lasaitasun baina baita harrotasun sendo batean, egun berezi horiek xurkatuko dituzte, gogoan daukatela bestak 12an bururatu eta biharamunean berean emigrazio giro bat jasanen dutela Bardeako bideari lotuz: urte oroz, sasoi berean, urtxoak hegaldatzen diren bezala toki batetik bestera, berdin da gure artzainentzat. Ez dute amore emanen, osasun arazoz aparte, barnean sentitzen duten oldarrari erantzun eman arte, bizi direno. 

Gure aldetik Miguelen artaldea dugu segituko. Ardi asko dauzka, bai eta aker multzo bat ere, lepoan dauzkatela zunba edo bulunba handi batzuk bazterrak inarrosten dituztela. 

Miguelen bide beretik ibiliko gara, mendizale bat bezala, urrunetik segituz artaldea. Bazterka ibiliko gara, hobekiago ezagutzeko eta gozatzeko iraganen ditugun eremu, baso, sierra edo herrixken istorioa. Egunaren bururatzean, artzainak eta artaldeak atseden hartuko dute, gau-pasa egiteko, hurbilduko gara memento goxo baten pasatzeko. 

Aurten aroa ez da alde agertu, zeren bi egunez euria bota baitu. Ori aldetik abiadura, Abodi sierra zeharka eta Erremendi sierra aldera segi, hor iraganen da lehen eguneko gau-pasa. Horra heldu aitzin, zelai, mendixka eta borda asko zeharkatu ditugu, denek izen euskaldunak dauzkatela. Adibidez: Ori mendia, Anbuladoi edo Zumakadoia lepoa; Borda Landa edo borda Etxebarri; Erremendi, Abodi, Larraun eta Enekia mendilerroak, Larraun Peña, Irunberri herria. 

Bista zoragarria, eta bestetik penagarria, zeren Erremendi zelaian den auzo bat etxebizitza, arditegi eta lursagar metatzeko barrakak, denak desagertuak baitira. 

Biharamuneko ibilaldia oso gogorra izanen da: sierra asko, arroil, lepo eta mendixka arras arrokaz beteak zeharkatuko ditugu, jotzen gaituena Eparoz aldera. 

Goizean aroa doi bat euritsu zen, baina arratsaldeari buruz denbora onera aldatu da. 

Oihan asko pago eta pinuz beztiturik iraganen ditugu, baina zer arroila izugarriak izialdura zorrarazten dutenak. 

Gaur Miguel nekatua da eta ulertzeko da. Hirugarren egunean, aldiz, ingurumena doi bat aldatuko da: lehen parte batean mendi idorrak segituz, garia edo ogi landa, eta mahasti lurraldetan iraganen gara, Irunberrira eramaten gaituena. Bazterrak aldatzen dira zelai handietan sartzen baikara. Artaldea erraxki zabaltzen da, lan gehiago emanez xakur eta artzainei, zeren artzain bidea hertsia baita. Lurralde horretako lurjabeek ez dute begi onez ikusten beren eremuetan ardiek sobera zabaltasun hartzea. 

Gaur Miguel lasai da. Irunberriko Udalak aterbe bat eskaini dio ongi pausatzeko, aitzineko bi gauetan kanpoan lo egin baitu bere ardien ondoan; gainera, Martin anaiak afari bat arras ona mantendua du. 

Laugarren egunak Irunberritik Casedaraino eramanen gaitu. Artzain bidea erraxago izanen da. 

Aibar zelaia bezala, laborantza handi baten itxura: urtatzeko instalazioak alde orotarik, energia berriztagarrien eremuak (haize errotak eta eguzki plakak), zinez beste laborantza mundu bat, hedapen ekonomiko bat ainitzez aurreratua. 

Casadan ere, Herriko Etxea arduratu da artzainei aterpe bat eskaintzeko. Baina gaur, Miguel doi bat kezkatua da, zeren baitaki biharamunean, azken eguneko artzain bidean, Euskal Telebista hor izanen dela. Ez du sobera gustukoa norbait bazterretik traba ekartzen baitio artzain lanean. 

Bosgarren eguna erraxa izanen da. Bidea arras zelaia, baina oso nardagarria, zeren denbora idorrarengatik, aiitz errauts airatzen baita. Mugimendu asko sendi da Bardea aldera hurbiltzean. Artaldeak han-hemenka, urrunera ikusten dira, geldituak bazterretako borda zahar batzuen inguruko karroleetan. 

Miguel, beranxago etorriko da, iluna hurbildua kasik doa; artaldea zerkatuko du pausa gauarentzat inguruko korral batean, bakarra da inguru horietan izen euskalduna kausitzea: Corral de Ithurralde. Irunberriko eremuetan sartuz geroz, euskal izenik ez dugu kausituko, Miguelen ardiak sartu dituen Corralarena baizik. 

Gau-pasa ttiki bat eginen dugu, bertan den Figuerol herrian, Miguel eta Martin anaiekin. 

Bardean 

Biharamuna, buruilaren 18a, egun berezia, ikusteko den gertakari bat: goizeko zortzietarik goiti, Ibarreko guarda batek tiro bat airera bota, eta emeki-emeki anitz ikusliarren artetik, artaldeak sartzen dira Bardeako lurraldean, agur berezi bat artzain bakoitzak eskainiz, aurrean daukaten Artzain Monumentuari. Sinbolismo bat, erran nahi balu bezala eremu horiek artzain eremuak direla. 

Miguel eta Martin bi anaien nahikaria izan da haien txabola eta bordaraino segitzea. 

Lehenik elkarrekin gosari goxo bat egin dugu, ardiak tokiaren gainean, sobera mugitu gabe, alatzen zirela Kizku landetan. 

Bi orduren buruan helduko gara, arrats guziz beren ardiak zerratuko dituzten bordaraino. 

Maiz bere alabidetik ardiak mugiaraziko dituzte, zeren hastapenean, 5 egun erdi goserik egon ondoan, ez dute bat-batean sobera lurrean den ogi bihirik jan behar. Gehiago dena, ardiak eguerditik astiri arte bordan zerkatu dituzte; berek ongi aprobetxatzen dutela atseden denbora hori. 

Luzaz hitz eginen dugu artzain bizimodu horretaz: transumantzia luzea, toki basak, desterrua, bakartasuna, familiako bizi goxo eskasa, ingurumenaren isiltasuna. 

Artzain nortasun azkarra daukate, amodioz eta baikortasunez beren ofizioaz mintzo, baina maleruski grina handi eta minkor bat gelditzen da, etsidura sortzen duena: azken artzainak dira eta gazterik ez ofizioari lotzeko. 

Artzainen artean elkarri esku tinko bat eman dugu, zorte on eskainiz heldu den sasoiari begira, uros artzainen arteko elkartasun eta adiskidantzako memento aberats bat bizirik. 

Gibeleratekoan gogoa ilun neukan: noiz arte artzain bizitza hori! Noiz arte! 

Nire Irati etxolan, bukaeran, gogoan egin ibilaldiaz, isiltasun eta bakartasunaz inguraturik, segurtasun itxaropen bat naukan nire baitan: artzaintza berezi honek zerbait dauka gizarteari errateko eta emateko. Anitzek desmodatua dela pentsaturik ere, ofizio hau desagertzen bada, gizartearen huts handi bat izanen da. Ingurumenari begira, zortasun hori gogor pagatu beharko dugu. Ofizio hau desagertzen bada, huts handi bat izanen da gizartearendako ! 

